
క. దానిం గొని దేవార్చన | బోనేసరముకడ నుంచి • పోయిరి మఱునా

   డా నలినముఖికి సుబ్బమ | కూనెం దేహంబు దెలియ • కొకచోఁ బడియెన్.



ఆ.వె. స్వామిస్వామియనుచు • వేమారు | లుచ్చరించుటయకాని యొండు చొప్పెఱుఁగమిఁ

   జూచి భర్త యేమి • చోద్య మ్మటంచును | కరము వగచి యొక్క • కర్ణమరసి.



ఆ.వె. నీవు సామవేని • నీవేడనుంటివో | కన్నులకును నెదుటఁ గానఁబడిన

   సత్యమనుచు నమ్మి • సద్భక్తిఁ గొల్చెద | మనిన నట్లుకాక • యనుచు నవ్వి.



క. స్వామీ యేమీ పలుకవు | నామీదం గరుణలేదె నమ్మితి ననుచున్ 

   వామాక్షి పలుకగా శిల | గోమున  నట్టింటి కపుడ • గొనగొన నడచెన్.



క. అది గని యచ్చటివారలు | మది నచ్చెరువంది యోయి మంత్రివరేణ్యా

   యిది దలపఁగ శివలింగము | వదలకుము ప్రతిష్ఠఁ జేయ • వలయుంజుమ్మీ.



ఉ. నావుఁడు నక్కిరాట్సచివనాథుఁడు తమ్మునిఁ గన్నయాఖ్యునిం

   గేవల రాజ్యకార్యపరు గీర్తిమయుం గని లింగసంప్రతి

   ష్ఠావిధి కియ్యగొల్పి విలసన్మతిఁ గమ్దనశోభనాద్రియన్

   భూవరు వేడి మాన్యమును బొంది ప్రతిష్ఠ యొనర్చె లింగమున్.



క. అల్లూరుపురవరంబున | నుల్లసితనివాసుడగుచు నున్న శివునకున్ 

   జెల్లు నుమదేవి యగు టని | యుల్లమునం దలచి యిడిరి • సోమేశాఖ్యన్.



వ. నా బాల్యంబున నాకు నానావిధ సౌఖ్యంబులకును వినోదంబులకు నాటపట్టై 

   నన్నలరించిన యల్లూరగ్రహారంబు నభివర్ణించెద.



సీ. భాగ్యప్రకర్షంబు  • భారతవర్షంబు | కలిమి తొయ్యలివీడు • తెలుఁగునాఁడు

    దస్తుముల్లెలదారు • ముస్తఫాన్సరుకారు  | కోటీశ్వరులతల్లి  కొండపల్లి

    సఫలకాండంబు కృష్ణానదీఖండంబు  | కొలుచుకొట్టము విన్న • కోటసీమ

    ప్రాజ్యంబు కమదన • వారి సామ్రాజ్యంబు | క్షమ నెల్ల చేబడల్  • చారుమహలు



తే.గీ. దానధర్మముగలవారు దాసువారు | చేరిపాలింతు రల్లూరు • సిరికొఠారు

    అది నివాసంబునకు యోగ్య • మని తలంచె | సంగతసుకీర్తి సోమేశ • లింగమూర్తి.



సీ. గుంటయొడ్డున నొంటి • గూర్చుండి మాయూరి | కలుములు గన్నమ్మ • యలుగులమ్మ

    నిట్టత్రాడులలోన • నిలచి యెల్లరి క్షేమ | మరయుచుండెడియమ్మ యలుగులమ్మ

    తా శిలారూపంబు దాల్చి మరాటీహ | యా మెఱింగినయమ్మ • యలుగులమ్మ

    ఎండ వానలకోర్చి • యెల్లప్డు బయలులో | నణఁగియుండినయమ్మ • యలుగులమ్మ

		 ఈ పేజీలో చివరి మార్పు 22 మార్చి 2022న 04:19కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

